
Numri i lëndës: 2022:237095 

Datë: 21.11.2023 

Numri i dokumentit:     04947512 

 

C-IV -15- 1400 

 

Parashtruesi i ankesës;Administrata Tatimore e Kosovës , Prishtinë. 

 

Kundër 

 

Palës kundërshtare; Agjencia Kosovare e Privatizimit, rruga Dritan Hoxha nr.55, Prishtinë. 

 

Dhoma e Posaçme e Gjykatës Supreme të Kosovës për çështjet në lidhje me Agjencinë Kosovare 

të Privatizimit, përmes gjyqtarit  Asllan Krasniqi,me datën;21.11.2023, merr këtë: 

 

     A K T GJ Y K I M  

 

I. REFUZOHET, si e pa bazuar  ankesa e parashtruar nga Administrata Tatimore e 

Kosovës,vërtetohet si i drejtë dhe i bazuar në ligj vendimi i Autoritetit Likuidimit me 

numër PRZ059-0003, i datës 06.07.2015. 

 

II. Secila palë i heqë shpenzimet e veta të procedurës.  

 

Rrethanat faktike dhe procedurale 

 

Më datën 23.07.2015, Administrata Tatimore e Kosovës,parashtroi ankesë në Dhomën e 

Posaçme të Gjykatës Supreme të Kosovës,kundër  palës kundërshtare Agjencia Kosovare  e 

Privatizimit,në lidhje me vendimin e Autoritetit të Likuidimit me numër PRZ059-0003, të datës 

05.07.2015, me të cilin parashtruesit të ankesës i është aprovuar pjesërisht kërkesa e parashtruar 

për kompensimin e shumës së përmirësuar prej 704.29  €, në emër të tatimeve të subjektit NSH 

Kooperimi-Suharekë (në likuidim). 

 

Parashtruesja e ankesës ndër të tjera ka theksuar se pranë Autoritetit të Likuidimit ka parashtruar 

kërkesë përmes të cilës ka kërkuar kompensimin e borxhit tatimor-tatimit në burim  fillimisht në 

shumën prej 12,444.49 €, e përmirësuar në shumën prej 704.29 €, për subjektin NSH Kooperimi-

Suharekë (në likuidim). Autoriteti i Likuidimit e ka shqyrtuar kërkesën e parashtruar dhe me 

vendimin e kontestuar e ka aprovuar pjesërisht kërkesën për kompensim të borxhit tatimor, ku 

me vendimin në fjalë ia ka aprovuar shumën prej 82.31 €, ndërsa pjesën tjetër të kërkesës në 

shumën prej 621.98 €, e ka refuzuar si të pa bazuar.  

Me tutje në ankesën e parashtruar ka theksuar se çështja e ndëshkimeve është rregulluar me 

Memorandumin e Mirëkuptimit në mes ATK-së dhe AKP-së, me datën 29.10.2013, por ATK 

kërkon njohjen e shumës së plotë të interesit i cili kalkuluar sipas dispozitave të legjislacionit 

tatimor të aplikueshëm për periudhën në të cilën bëhet fjalë si neni  5  i Rregullores nr. 2000/20 

mbi Administratën dhe Procedurat e Administratës  Tatimore dhe neni 12,paragrafi 1  i 

Udhëzimit Administrativ nr. 1/2000 për Organizimin dhe Procedurat e Administratës Tatimore,  

neni 22 i Ligjit nr. 2004/48 për Administratën Tatimore dhe Procedurat,  neni 15 të Ligjit numër 

03/L- 071 për ndryshimin dhe plotësimin e Ligjit nr. 2004/48, Udhëzimin Administrativ nr. 

2000/03 ,  si dhe nenin 28  të Ligjit,  nr. 03/L-222 për Administratën Tatimore dhe Procedurat  

si dhe Ligjit nr. 03/L-222 për Administratën Tatimore dhe Procedurat , e i cili interes rrjedh deri 

në momentin e pagesës së borxhit .  

 

Përfundimisht i ka propozuar gjykatës që pas shqyrtimit të provave të lëndës ankesën e 

parashtruar ta aprovoj si të bazuar, ta anuloj vendimin e Autoritetit të Likuidimit me nr. PRZ059-

0003 dhe ta detyroj palën kundërshtare që t’ia kompensoj borxhin tatimor në shumën e plotë e 

cila sipas gjendjes së përgjithshme të datës 20.07.2015, ku përfshihet tatimi bazë në shumën prej 

3,279.58 euro dhe interesin në shumën prej 5,856.42 €. 

 

Në mbështetje të ankesës parashtruesi ka dorëzuar provat vijuese: 

 

- Vendimin e Autoritetit të Likuidimit me numër PRZ059-0003; 

- Listën e dorëzimit të kërkesave për pjesëmarrje në likuidim; 

- Shkresën e datës 23.06.2015; 

- Gjendjen e borxheve për subjektin tatimor KB Kooperimi; 

 

Më datën 06.07.2023, AKP-ja përmes përfaqësuesve të sajë ka parashtruar mbrojtjen ndaj 

ankesës së parashtruar nga parashtruesi i saj,ku i ka propozuar gjykatës që ankesën e parashtruar 

nga parashtruesja ta refuzoj si të pa pranueshme dhe ta vërtetoj vendimin e Autoritetit të 

Likuidimit.AKP-ja në mbrojtje e parashtruar ndër të tjera ka theksuar se Ndërmarrja Shoqërore 

KB Kooperimi (në likuidim) ka hyrë në procedurë të likuidimit me datën 23.09.2013. 

Parashtruesja e ankesës ka parashtruar një kërkesë pranë Autoritetit të Likuidimit përmes së cilës 

ka kërkuar kompensimin e shumës prej 12,444.49 €, e përmirësuar me vonë në shumën prej 

704.29 € në emër të kompensimit të detyrimeve tatimore.  

 

Autoriteti i Likuidimit e ka shqyrtuar kërkesën e parashtruar nga parashtruesi dhe me vendimin 

me numër PRZ059-0003, të datës 04.04.2015, kërkesën e parashtruar e ka aprovuar pjesërisht, 

ku parashtruesit i është aprovuar shuma prej 82.31 €, ndërsa shuma prej 621.98 €, i është refuzuar 

si e pa bazuar. Me tutje ka theksuar se vendimin e vet Autoriteti i Likuidimit e ka bazuar në nenin 

37.3 të Shtojcës së Ligjit me nr.04/034, për AKP-në, ku është parashikuar që të gjitha kërkesat e 

bëra ndaj ndërmarrjeve mund të përfshijnë kamatën në çfarëdo shume themelore të grumbulluar 

deri para datës së vendimit të likuidimit, me kusht që kjo shumë të mos e kaloj 10 % e shumës 

themelore”.Po ashtu në mbrojtjen e parashtruar ka theksuar se Autoriteti i Likuidimit ka bërë 

vlerësim  të saktë të rrethanave faktike e po ashtu drejtë i ka zbatuar dispozitat ligjore. Objekt i 

shqyrtimit në këtë çështje është ligjshmëria e vendimit te Autoritetit të Likuidimit dhe se 

parashtruesi i ankesës nuk ka parashtruar prova se procedura e likuidimit nuk është kryer në 

përputhje me dispozitat ligjore. Me nenin 37.3 të Shtojcës së Ligjit me numër 04/L-034 për 

Agjencinë Kosovare të Privatizimit është e përcaktuar se të gjitha kërkesat e bëra ndaj 

ndërmarrjes mund të përfshijnë kamatë në çfarëdo shume themelore  të grumbulluar deri para 

datës së vendimit të likuidimit me kusht që kjo kamatë të mos e tejkaloj 10 % të shumës 

themelore.  

Përfundimisht i ka propozuar gjykatës që ankesën e parashtruar nga Administrata Tatimore e 

Kosovës ta refuzoj si të pa bazuar dhe ta vërtetoj vendimin e Autoritetit të Likuidimit në pajtim 

me nenin 74.2 të Ligjit me nr.06/L-086.  

 

Arsyetimi ligjor 

 

Në bazë të nenit 76.3 të Ligjit Nr.06/L-086 të DHPGJS në lidhje me nenin 399 të Ligjit mbi 

Procedurën Kontestimore të Kosovës,gjykata përcakton se faktet relevante të rastit janë të 

pakontestueshme dhe nxjerrë këtë aktgjykim pa caktuar seancë dëgjimore.Pas shqyrtimit të 

provave të lëndës parashtrimeve dhe pretendimeve të palëve në procedurë gjykata ka ardhur në 

përfundimin se ankesa është e pa bazuar. 

 

Nga provat e shqyrtuara gjykata ka konstatuar se Ndërmarrja Shoqërore Kooperimi (në likuidim) 

ka hyrë në procedurë të likuidimit me datën 23.09.2013. Parashtruesja e ankesës ka parashtruar 

një kërkesë pranë Autoritetit të Likuidimit ku ka kërkuar fillimisht shumën prej 12,444.49 €, e 

përmirësuar me vonë në shumën prej 704.29 € në emër të kompensimit të borxhit për tatimit në 

burim. Autoriteti i Likuidimit me vendimin me numër PRZ059-0003, të datës 07.07.2015, 

kërkesën e parashtruar nga parashtruesja e ka aprovuar vetëm pjesërisht. Ku me vendimin në 

fjalë parashtrueses së kërkesës ia ka aprovuar shumën prej 82.31€, në emër të kompensimit të 

tatimit, ndëshkimeve dhe interesit, ndërsa shumën prej 621.98 € ia ka refuzuar si të pa bazuar. 

 

Me dispozitën e nenit  36   të Shtojcës së Ligjit nr. 04/L- 034,  që rregullon çështjen e Kërkesave 

të pavlefshme dhe jo të rregullta, me paragrafin një dhe dy normohet: 1. Autoriteti i Likuidimit 

refuzon, tërësisht apo pjesërisht,vlefshmërinë e kërkesave apo interesit të pretenduar të kapitalit 

apo pronësisë nëse refuzimi i tillë obligohet apo lejohet sipas këtij ligji apo elementeve tjera të 

ligjeve të Kosovës në fuqi apo me urdhër të Gjykatës; 2. Pa kufizuar fushëveprimin apo 

zbatueshmërisë e paragrafit 1 më sipër, elementet në vijim përbëjnë bazë të mirë dhe të 

mjaftueshme sipas këtij ligji për refuzimin e një kërkese apo interesi të pretenduar të kapitalit 

apo pronësisë: 2.1.kërkesa apo pretendimi është i pasafatshëm sipas kufizimeve kohore të 

aplikueshme; 2.2.dokumentacioni për kërkesën apo interesin e pretenduar i paraqitur nga 

kreditori i pretenduar apo bartësi i interesit të pretenduar mbetet jo i plotë edhe pas kërkesës nga 

kreditori i pretenduar për dokumente apo dëshmi plotësuese  ’’ etj.  

 

Me dispozitën e nenit 37, të Shtojcës së Ligjit nr. 04/L- 034, paragrafi 1 dhe 3 rregullohet; 1. 

Dispozitat e këtij neni  kanë  efekt  superior mbi dispozitat e mundshme kontradiktore të 

kontratave, zgjidhjeve, marrëveshjeve, aktgjykimeve apo rregullimeve tjera të lidhura nga 

Ndërmarrja apo në emër të saj. 3. Të gjitha Kërkesat e bëra ndaj Ndërmarrjes mund të përfshijnë 

kamatë në çfarëdo shumë themelore të grumbulluar deri para datës së Vendimit të Likuidimit, 

me kushte që kjo kamatë të mos tejkalojë 10% (dhjetë për qind)  të shumës themelore ’’. 

 

Gjykata vlerëson se vendimi i Autoritetit Likuidimit me numër PRZ059-0003, sipas të cilit   

kërkesa e Administratës Tatimore  për kompensimin e shumës prej 704.29 €, në emër të tatimit 

në burim nga e cila është pranuar shuma prej 82.31 €, ndërsa është refuzuar si e pa bazuar shuma 

prej 621.98 € është vendim i drejtë dhe i ligjshëm. 

Gjykata vlerëson se nisur nga dispozita e nenit 31, paragrafi 1 të Ligjit nr. 04/L-034, e në lidhmeri 

me nenin  37, paragrafi 1 të  Shtojcës, sipas të cilit ky ligj mbisundon çdo dispozitë tjetër  të së 

drejtës në Kosovë që është në kundërshtim me te, nënkupton  karakterin dominues të këtij ligji 

që është edhe mbi dispozitat ligjore të legjislacionit tatimor, e me të cilat rregullohet çështja e 

kamatës ( interesit ).Kështu që kufizimi i lartësisë së kamatës në 10 %, sipas nenit 37.3 të 

Shtojcës së Ligjit, nr. 04/L-034, nga ana e ligjvënësit, të çdo procesi ligjor në procedurën e 

likuidimit, të NSH-ve,  është bërë  për të siguruar edhe kreditoret e renditur më ultë me përparësi 

pagese, tu sigurohet që edhe atyre tu paguhet diç nga kërkesat e tyre.      

 

Përfundimisht gjykata bazuar në vërtetimin e kësaj gjendje faktike dhe në pajtim me dispozitën 

e nenit 54.1 lidhur me nenin 74 të Ligjit nr. 06/L- 086 për Dhomën e Posaçme të Gjykatës 

Supreme të Kosovës për çështjet lidhur me Agjencinë Kosovar të Privatizimit ka vendosur ashtu 

si është përcaktuar si në dispozitiv të këtij aktgjykimi.   

 

Shpenzimet  Gjyqësore: 

 

Në bazë të nenit 62 paragrafi 5 të Ligjit për Dhomën e Posaçme të Gjykatës Supreme të 

Kosovës,secila palë do ti bartë  shpenzimet e veta.  

 

Këshillë Juridike: 

 

Kundër këtij aktgjykimi mund të parashtrohet ankesë me shkrim, duke iu drejtuat Kolegjit të 

Apelit të Dhomës së Posaçme të Gjykatës Supreme të Kosovës,brenda afatit prej 15 ditësh, 

llogaritur nga data e pranimit të këtij aktgjykimi. 

 

                                                                                                                          Gjyqtari 

            Asllan Krasniqi 

 

 

 

 

 

 

 

 

 

 

 

 

 

 

 

 

 

 

 

 


